EKSPOZE O MISIJI  I  CILJEVIMA  MREŽE „SPORAZUM +“

Osnivačka konvencija, Parlamentarna skupština BiH, 

Dr. Ismet Sejfija, član Organizacionog odbora

Dame i gospodo, uvažene eminencije i ekselencije, cijenjene predstavnice i predstavnici asocijacija civilnog društva, srdačan pozdrav i  moje poštovanje. 

Okupili smo se danas na osnivačkoj konvenciji Mreže „Sporazum +“  vjerujući  da će ovaj skup označiti početak jedne nove faze u razvoju i načinu djelovanja civilnog društva u BiH. Pristupanjem u članstvo mreže i učešćem u radu današnje Osnivačke  konvencije organizacije civilnog društva iz cijele BiH potvrdile su interes i potrebu za postojanjem i djelovanjem mreže „Sporazum +“. Iz  prethodnog izlaganja saznali smo kako se tokom proteklih godina razvijala ideja o osnivanju jedne ovakve mreže, čime je motivirana, kako je realizirana u praksi i gdje se danas nalazimo kada je u pitanju ostvarenje naših  zajedničkih namjera.  Ovo autentično iskustvo nevladinog sektora u BiH, nagomilano tokom prethodnih godina, uz analizu aktuelnih političkih, ekonomskih i socijalnih okolnosti u BiH,  predstavljaju temelj za definiranje vizije, misije i ciljeva djelovanja  Mreže „Sporazum +“ izraženih u osnivačkoj Povelji i Statutu mreže. 
U osnivačkoj Povelji definirana je misija mreže kao „podrška sveukupnim  reformama u BiH i bržem uključivanju BiH u evroatlanske integracije kroz aktivan međusektorski rad   i djelovanje vlasti, civilnog društva i privatnog sektora. 

U osnivačkoj Povelji navedeni su i osnovni ciljevi djelovanja mreže i to:

1. Izgraditi optimalno formalno - pravno i političko okruženje  za djelovanje i razvoj mreže i civilnog društva u Bosni i Hercegovini; 
2. Upostaviti autentične moduse kontinuirane međusektorske saradnje zainteresovanih subjekata civilnog društva  i vlade na državnom i ostalim nivoima;

3. Ojačati  korektorsku ulogu  mreže i drugih subjekata civilnog društva u odnosu prema političkoj, ekonomskoj socijalnoj i drugim sferama na svim nivoima u BiH;

4. Afirmisati aktivistički imidž i djelovanje mreže i drugih subjekata civilnog društva u javnosti potvrđujući njihovu poziciju stvarnog glasnogovornika građanstva i medijatora između građanstva i političke sfere;    

5. Afirmisati princip supsidijarnosti u raspodjeli društvenih funkcija gdje god je to moguće i u mjeri u kojoj je moguće; 

6. Uspostaviti kontinuitet javnog djelovanja mreže kroz javne forume ili na način koji odgovara autentičnim društvenim, političkim, ekonomskim, socijalnim i drugim zahtjevima ovdašnjeg ukupnog okruženja.
Nadamo se da su misija i ciljevi izraženi u Povelji dovoljno jasni i dovoljno široko definirani i da su, kao takvi, prihvatljivi za članstvo mreže. Koncipirajući ovaj temeljni dokument mreže htjeli smo da njegova sadržina izražava aktuelno stanje stvari u našem društvu i aktuelne potrebe i zahtjeve nevladinog sektora u BiH.  Zato je tekst Povelje, kao i tekst Statuta, materijal promjenjive naravi. Akti i dokumenti mreže treba da se mijenjaju kroz procese djelovanja i razvoja mreže, kao izraz proaktivnog pristupa realizaciji  naših zejedničkih ciljeva i izraz ravnopravnosti i kompromisa svih članica mreže.  Svaka aktivna članica mreže, koja učestvuje  u zajedničkim programima, projektima i aktivnostima, ili na drugi način daje doprinos ostvarenju misije, vizije i ciljeva mreže,  legitimirana je da  učestvuje u kreiranju strateških, programskih i drugih akata mreže, suodlučuje i surađuje u kreiranju strategija i politika mreže. Dakle, legitimitet svake članice mreže funkcionalne je prirode i proizilazi iz aktivnog djelovanja asocijacija u domenu njihovog osnovnog polja rada, kao i  aktivnog učešće u zajedničkim aktivnostima u mreži.  Ovaj legitimitet proizilazi iz temeljnog ljudskog i građanskog prava, koje garantira i zakonodavstvo BiH,  da se udružujemo i da javno, argumentirano, zastupamo interese i politike koje odgovaraju interesima građana, naših aktivista, korisnika naših usluga ili interesima samih asocijacija civilnog društva. Istovremeno, obaveze koje proizilaze iz članstva u mreži etičke su i interesne naravi. Etičke, jer su izvedene iz vrijednosti i principa imanentnih civilnom društvu i prihvaćenih od strane svake članice, poput: humanosti, solidarnosti, tolerantnosti, nenasilnosti... Interesne, jer mreža i nastaje da bi, akceptirajući navedene vrijednosti i principe, povezala asocijacije civlnog društva i druge aktere oko zajedničkih interesa.  

U prijedlogu Povelje i Statuta mreže ostavljen je širok prostor za inicijativu i aktivizam svakoj članici mreže, koje ostaju potpuno samostalne u svom radu i realizaciji vlastitih misija i ciljeva. Kao osnovna forma javnog djelovanja mreže predložen je javni forum koji može inicirati svaka članica mreže. Naša nemjere su višestruke: 

Prvo, omogućiti svim zainteresiranim akterima u mreži da kroz otvorenu diskusiju i živu riječ na javnim forumima afirmiraju teme iz primarne oblasti njihovog rada, iz oblasti za koje nalaze da su od njihovog zajedničkog ili općedruštvenog interesa.

Drugo, u javnosti konačno pokazati da nevladin sektor, kao dio civilnog društva u BiH, zaista jeste strateški resurs bez čijeg aktivnog učešća više nije moguće realno planiranje ukupnog razvoja u BiH.

Treće, pokazati da nevladin sektor nije samo sektor socijalnih i drugih usluga, već i sektor sa značajnim kapitalom znanja i razvojnim potencijalom od strateške važnosti za sve segmente bosanskohercegovačkog društva.

Četvrto, pokazati da nevladin sektor nije samo pokretač i nosilac povremenih zagovaračkih aktivnosti i kampanja, već sektor kome kontinuirani rad s građanima i dobro poznavanje njihovih problema, omogućuje poziciju ravnopravnog sagovornika i partnera u odnosima s političkom sferom. Naša namjera je jasna. Mi nećemo zauzimati prostor koji pripada državi i političkim partijama logikom borbe za vlast i logikom nužne organizacije političkog života, ali hoćemo da učestvujemo u kreiranju i realizaciji svih politika koje se tiču interesa građana, naših korisnika ili naših asocijacija. Želimo kazati naše mišljenje o svim važnim pitanjima na svim nivoima, od onih pitanja koja se tiču našeg položaja i rada na lokalnom nivou, do pitanja od najšireg ekonomskog, socijalnog i političkog značaja. I, svakako, želimo uspostaviti moduse intersektorskog dijaloga i saradnje koji će garantirati da naša uloga korektora vlasti neće biti tek mrtvo slovo na papiru. U tom smislu, realizacija Sporazuma između nevladinog sektora i Vijeće ministara, u punom kapacitetu, prioritetan je, ali ne i jedini cilj i zadatak.

Peto. U ovom kompleksnom vremenu, kao i tokom ništa manje kompleksnih i teških prethodnih godina, pokazali smo i dokazali da u našem radu i djelovanju etničke i entitetske granice ne predstavljaju problem. Naprotiv, kako pokazuje i današnji skup, gradili smo i izgradili moduse suradnje na interesnim osnovama, na potrebama koje diktira svakodnevnica običnih ljudi, pokazujući da, iza tmurnog političkog paravana, život 
